უფრო პატარა ეზო

მე პატარა, თავისუფლების მოყვარულ სოფელში დავიბადე. ჩემი სახლის ბოლოს რომ ბაღია, იქ სულ სხვა სამყარო იწყებოდა. ლამაზი ეზო გვქონდა, მოვლილი. მახსოვს ბებიაჩემი როგორ მალაგებინებდა ხოლმე რკინის ნარჩენებისაგან ძლივსძლივობით დაცლილ პატარა ეზოს. იქ დიდხანს იდგა შინაგანი ჯარი თუ რაღაც მაგდაგვარი, მთელი ბავშვობის წლები რომ თავს დაცულად მაგრძნობინებდა ხოლმე. 
მახსენდება ჩემი ბავშვობის მეგობრები, კარგი ხალხი შევიყარეთ. ერთად ვიპარებოდით ხიდგადაღმა წყაროზე, იქ უფრო ცივი და გემრიელი წყალია. საბანაოც მათი იყო. მთელი ჩემი ქვეყნის სილამაზეს დამალვით ვეცნობოდი. პოლიციას კი არა, სოფელში უფროსებსაც კი არ ვეუბნებოდით სიმართლეს.

-ხომ იცი ბებო, საშიშია, იქით არ გადახვიდეთ...

მერე ბებიაჩემის, პრეზიდენტის, მთელი ჩემი ქვეყნის დაპირება დაბრუნებაზე, რომელზე ოცნებითაც გავიზარდეთ. დაბრუნება რომ მხოლოდ ღმერთს შეეძლო ამას არც კი გვიმალავდნენ. პატარებს მუდმივად გვქონდა ღმერთს იმედი რომ ხიდგადაღმა თავისუფლად გადავიდოდით.

ჩვენ თავისუფლების მოყვარულ პატარა სოფელში ვიზრდებოდით, სადაც თავისუფლება აკრძალული იყო. არ გვქონდა ფაქტიურად არაფრის უფლება.  საღამოობით პატარებს სახლიდან არ გვიშვებდნენ გამონაკლისი სიტუაციების გარდა. თქვენთვის დალევა აუკრძალავთ?. შეიძლება ამაში არაფერია მართლაც განსაკუთრებული, მაგრამ ბირჟაზე დგომა?. ფეხბურთის თამაში?. მინდორში თამაში?
არა, მე არ მქონია მძიმე ბავშვობა, მაინც ყველაფერს ვახერხებდით. შეიძლება მინდორში თამაში არც ისე ვაჟკაცურ საქციელად გეჩვენებოდეთ, მაგრამ დანაღმულ ველზე პეპლების საჭერით სირბილი ძალიან ექსტრემალური რომ არის დამეთანმხებით. მაშინ ამის მნიშვნელობა არ ვიცოდი. მე გამიმართლა, ისეთი ბიჭები ვიყავით ერთად ვისაც არაფრის გვეშინოდა...

ხიდგადაღმა თავისუფალი მიმოსვლა ქრისტიანულ დღესასწაულებზე ყოველთვის შეიძლებოდა. ჩვენ ამ დღეებში თამამად გავდიოდით სოფლიდან, თუმცა ერთ ჩვენს სოფლელ მობრგო ბიჭს მაინც გვაყოლებდნენ ხოლმე. შეთანხმებული მშვიდობის საათები დიდხანს არ გრძელდებოდა. მეორე დილით უკვე ორივე სოფელს ჩაკეტილი ხიდი აკავშირებდა. ისინიც გადმოდიოდნენ ხოლმე ჩვენსკენ, ოღონდ იშვიათად და ძირითადად ასაკოვნები, ვისაც ჯერ კიდევ ახსოვდა ხიდის ჩაკეტვამდე თბილი ურთიერთობები. ჩემს სოფელში ადრე დიდი მეურნეობა იყო და ვაჭრობაც იქ და გარშემო სოფლებში გავრცელებული ყოფილა ადრე. ადრე... ადრე?? არა, ადრე ყველაფერი არ იყო! ადრე ხიდს იქით რომ მოხვდებოდი გული ბაგაბუგს არ დაგიწყებდა. ნერვები არ აგითრთოლდებოდა და თვალზე ცრემლს არ გამოაჩენდი. არაა ის ყველაფერი უცხო, ისინიც ჩვენა ვართ...

ჩვენ თავისუფლების მოყვარულ პატარა სოფელში მონური აზროვნების ხალხს გვზრდიდნენ. ჩვენ ისევ ყველაფერი გვეკრძალებოდა. ჩვენ ისევ ჩვენ ვრჩებოდით და ახალი ადამიანების გაცნობის შანსი არ გვქონდა. ჩემი სამეგობროს მცდელობების შედეგად ძლივძლივობით გასაინტერესოებული ჩვენი ცხოვრება იქ არ უნდა დამარხულიყო! იქ, სადაც რისიც არ სწამდათ ძალაუნებურად მასწავლიდნენ, იქ თავისუფლების სიყვარულს მინერგავდნენ, ისტორიას, ვაჟკაცი ხალხის ისტორიას, მეგობრობას და სიყვარულს მიქადაგებდნენ, თითონ კი მონებს, სძულდათ ერთმანეთი. არ უყვარდათ ვაჟკაცი ხალხი და თავისუფლება აბსოლუტური ძალაუფლება ეგონათ.
ხუთნი ჩამოვედით ქალაქში. ორმა ვერ შეძლო და ნიჭიერი ადამიანების სასაფლაოში ცხოვრება არჩია, ან არჩევინეს. ხუთნი ახალ სამყაროში, სადაც ჩვენნაირი ურთიერთობების მცოდნე ხალხი დიდხანს ვერ ვიპოვნეთ. მრავალი კონფლიქტი, დანაშაული, სისასტიკე, მაგრამ ყველაერმა ჩაიარა... ქალაქელებს თავისუფლება ვასწავლეთ მონებად აღზრდილებმა. ჩვენ ვიპოვეთ რასაც ვეძებდით.
პატარა სოფელში, რომლის ზომაც ბოლო წლებში ქალაქში წამოსული ოჯახების და ომის შედეგად დატოვებული საჩუქრით, ნახევარი სოფლის სხვა ქვეყანაში აღმოჩენის შემდეგ კიდევ უფრო დაპატარავდა, ისევ უყვართ „თავისუფლება“. ჩემი ბაღი დიდი ხანია ჩემი ბაღი აღარ არის. ალბათ აღარასოდეს მექნება მისი ნახვის ბედნიერება. არადა როგორ მინდა ახლა იქ. სოფელში ხიდგადაღმა გასვლაზე აღარც ოცნებობენ... იმ წყაროს წყალი მწყურია...

სოფელში ერთი ძველი საყდარი იდგა. იმავე ეზოში ფიცრულში ერთი საცოდავი მღვდელი ცხოვრობდა. გაჭირვება ყველასი იყო მაშინ, თანაბრად ნაწილდებოდა სოფლის ყველა წევრზე. ბავშვები ხშირად ქვებს ესროდნენ ხოლმე ეკლესიის ეზოში წაყირავებულ ფიცრულს. სალოცავად ბებიაჩემს ძალით დავყავდი ხოლმე. ძალიან მრცხვენოდა, იმიტომ რომ ჩვენ ორისა და მღვდლის გარდა იმ საყდარს არავინ ეკარებოდა. ზაფხულში ვიყავი სოფელში ჩასული, ბიძაშვილთან დავრჩი, იმიტომ რომ ჩემს სახლში პოლიციამ არ შემიშვა. ეკლესია რის ვაივაგლახით სოფელმა მომზვდურებს ხელიდან გამოგლიჯა. კვირა იყო და იქაურობა ძალიან სავსედ მომეჩვენა. გალამაზებული, გაევრორემონტებული მაღალი ღობით, მოკირწყლული ბილიკით და ფიცრულის ადგილას წამოჭიმული ორსართულიანი მონასტრით ამაყად მომზირალი გორა უფასო სანახავი იყო! საყდრის სილამაზე ვეღარ დავინახე. 

ადრე გაჭირვება ყველა სოფლის წევრზე თანაბრად ნაწილდებოდა. ახლა იქაურებში ის მღვდელი ყველაზე მდიდარიც არის და ყველაზე თავისუფალიც. სოფელში ამბობენ კარგი კაციაო. მთელი ცხოვრება შრომით მოიტანა ეს ყველაფერიო. რა გითხრათ სოფელზე. ეს ის აღარ არის მე რომ არ მიყვარდა და გაქცევა რომ მინდოდა. ეს ის უინტერესო ადგილია, რომელშიც ცხოვრება აღარ მიდის, მიმდინარეობს, წყალს მიყვება.
იქ ახლა ბავშვები იზრდებიან, რომელსაც სულიერი მონები სამშობლოს სიყვარულსაც კი აღარ უნერგავენ. თავისუფლად ზრდიან უფრო მეტი აკრძალვებით, ვიდრე ჩვენ ვიზრდებოდით.. მათ კომპიუტერები აქვთ, ჩვენ ხის სათამაშოებით ვერთობოდით. ისინი ქაუნთერ-სთრაიკს თამაშობენ, ჩვენ ხის იარაღით - ომობანას და გადაჭრილი სანადირო თოფით - ნადირობანას. მათ ზრდიან, ჩვენ თავად გავიზარდეთ.
ჩვენ თავისუფლების მოყვარულ პატარა სოფელში გავიზარდეთ, რომელიც ახლა ნაკლებად თავისუფალი და უფრო პატარაა.

